
  ؟يا آذربايجان قوموآذربايجان ملّتی 
 

 قلمه آلينيب و او زامان آلمانيا دا عنوانيله  " ملّت و اوندان بير نئچه تعريف " نجی ايلين مای آييندا– 99 بو مقاله  
   شکيلده اجمالی دوغونا گؤرهين مضمونو آکتيوال اولمقاله ن. نشر اولان آذربايجان سسی ژورناليندا درج اولموشدور

.  هموطنلرين اختياريندا قويولوربير داها  
 

پروسس ينده ، اتنيک علمی نين تعريفينه گؤره بشريّتين انکشاف تاريخی نين ) سوسيولوژی(مدرن توپلوم شناسليق 
  نه  نين درجه سی اقتصادی انکشاف–بيرليک لری تشکيل وئره ن انسان قوروپالاری ، توپلوم حيات لارينين سوسيال 

بو . دايانيرلار) طايفا ، قبيله ، قوم ، ملّت(حدّ ده اؤلدوغونا گؤره اتنيک انکشاف پروسه سی نين مختلف مرحله لرينده 
تؤپلوم لارلا ياناشی ، اوروپا و گون دونياميزدا آفريقا و يا آمازون اورمانلاريندا طايفا و قبيله شکلينده ياشايان ابتدائی 

توپلوم شناسليق باخيمدان اينديکی . ه لرينده صنايع و علم ساحه سينده ان انکشاف ائتميش ملّتلر ياشاييرلارآمريکا اؤلک
آلمان "دؤوروده اوروپانين انکشاف ائتميش صنعتی بير اؤلکه سی نين انسان قوروپلارينا مثال اوچون آلمان لارا 

:چونکو .  يالنيشديردئمک" آلمان قومو"و يا  خود " آلمان قبيله سی"، "طايفاسی  
 اقتصادی قورولوش آرادان گئديب و بو – عصرين اورتالارينا قده ر دوام ائده ن کهنه سوسيال – 19 آلمان توپلوموندا –آ 

.  صنعتی مناسبتلر حياتا کئچيب دير–ميش کاپيتاليستی تتؤپلومدا ان انکشاف ائ  
 ، ديل ، عنعنه ، مدنيّت ره ن اورتاق خصوصيتلره يعنی تؤرپاقر ، هر هانکی بير ملّتين کيم ليينی تشکيل وئ آلمانلا–ب 

، تاريخ ، دين ، اقتصاديات و سياسی بيرلييه ماليک اولوب و بو ده يه رلری قؤرويوب ساخلاماق اوچون اؤز ميللی 
.دولتلرينی قوروبلار  

ملّت سياسی : " تين ان ساده تعريفی بونونلا بئله ملّ. مفهومونون واحد و عموم قبول ائده بيلن بير تعريفی يوخدورملّت 
)1. (اولا بيلير" حرکته کئچميش بير خالق دير   

دويچه گؤره ، ملّت فردلردن تشکيل تاپميش بير تؤپلومدور.  اونيورسيته سی نين مشهور پوليتولوقو کارل و     Harvard 
 بيريله علاقه يه گيره –و ايشلر حاققيندا بير تئز و افکتيو شکيلده ، فاصله نی نظرده آلمادان ، مختلف موضوعلار " کی ، 
.  بو علاقه نين يارانماسي اوچون ده بللی اولدوغو کيمی ، اورتاق ديل و کولتورون وارليغی شرط اولور . )2"  (بيلير

باشقا . تشكيل وئرير" ملّتی" ماليک اولورسا، اوندا بير قؤوه يه ختار سياسی  خود م خالق اؤز دولت آپاراتينا واگر بو
). 3" (بير خالق دير کی ، دولتی اولسون"دويچ اون تعريفينه گؤره ملّت . سؤزله کارل و  

چونکو بو نظريّه نين استدلالينا . گؤروندويو کيمی ، کارل دويچون ملّت دن وئرديی تعريف چوخ محدود بير تعريف دير
.  چاليشان بير خالق ، هله ملّت اولاراق تانيلميرگؤره ، اؤز ملّی دولتی نين قورولوشو مرحله سينده اولان و بو يولدا   

 عصردن باشلاياراق کاراکترلری ملّت – 19بوندان علاوه ، کارل دويچون تعريفينده تاريخی تجربه لر، يعنی بو کی، 
يالی لار، ملّی دولت آپاراتينی قورماغا موفّق اولمايان اتنيک لر ، مثال اوچون شوتلانداولان لاکن اينديه کيمی هله اؤز 

)4. (اونودولورلار...  تبّت لر و  سيکلر،باسک لار، تاميل لر،  
بير  ملّته صاحيب اولمايان اليک اولمايان بير ملّت و واحد  اؤز دولتينه م : "دئمک اولار کی   قطعيت له بئله ليک له 

جوخ اهميت سيز بير  اولماماسی -اولوبباشقا سؤزله دئسک ، ملّتين تعريفينده ملّی دولتين ) . 5" (دولت موجود اولا بيلر
.رول اوينايير  

ملّت معيّن انسان : " بئيله بير دوشونجه سی وار لّت مفهوموندان م) Max Weber(رماکس وبمشهور آلمان سوسيولوقو 
    )6" . (قوروپالاری دير کی ، اونلاردان قارشيليقلی اولاراق مخصوص هم رای ليک حس لری گؤزله نيلير

 دين جمعيت لرينه،  سؤزو،"قارشيليقلی هم رای ليک"چونکو . يشدا بو تعريف چوخ اعتبارسيز نظره چاتيرايلک باخ
کلمه سی نين ايشلنمه سی سؤزون " مخصوص" ين تعريفينده " وبر"لاکن . پارتيالارا و سنديکالارا دا عايد اولا بيلير

 حسّ لری ملّتی تشکيل وئره ن مخصوص مشترک عامل هم رای ليک: " بو او دئمکدير کی . اصل ماهيّتينی تعين ائدير
بو . يرعمله گلير و توپلومدا ديری ساخلان) ديل، کولتور، تاريخی شعور، عنعنه، علاقه، دين و سياسی هدفلر( لردن 

-رمثال اوچون عثمانلی امپراتو. عامل لر مختلف ملّت لرين کيمليک لرينين يارانماسيندا مختلف اهميته ماليک اولورلار
لوغوندا يوز ايللرله ياشايان مسيحی صرب لر و يا يونان لار، اورتودوکس مسيحيت دينی نی اؤز اتنيک کيمليک لرينين 

 نجو ايلده تورکلر و يونان ليلار آراسيندا – 1923عثمانلی امپراطورلوغو داغيلاندان سونرا ، . سمبولو کيمی ساييرديلار
ه عايد چيليک ، ديل و يا شخصين ايسته يندن يوخ ، بلکه اونون هانکی ديندن اهالی مبادله سی اولور کن ، هانکی ملّت

.اولدوغوندان آسيلی اولوردو  
بو حاقدا پرويس لارين .چوخ حال لاردا دين عامليندن داها اهميتلی رول اويناميشدير علامت ديل عاميله گلديکده ، بو

 آلمان لار، بؤو منطقه سينده ياشايان چک لر، اسلاولار، –رلا شرقی ايالت لرينده و همچنين يوخاری شليزيده، لهستان لا
 نجی ايله قده ر روسيا فنلاندی نين ايسوچ و فينلری آراسيندا اولان مناسبتلری مثال چکمک – 1917آلمانلار و يا خود 

. اولار  



ئتنيک قوروپو ايله بيرلشديرن ديلين بير ا. رومانی لرين ملّی بيرليک لرينين قورولوشوندا دا ديل اساس عامل اولموشدور
و باشقا قوروپدان آييران ماهيّتی او زامان اوزه چيخير کی ، انسان بير قريب اؤلکه ده ، اورادا دانيشيلان ديلی باشا 

– نجی ايله قده ر عثمانلی ، روسيا و هابس بورگ کيمی چوخ ملّتلی امپراتورلوق – 1918بو معيار اوروپادا . دوشمور   
. اولموشدورلاردا موجود  

-بو اوچون لهستان. بعضی واختلار ديل و دين عامللری بيرليکده ملّی کيم لی ين يارانماسيندا اساس عامله چئوريلميشلر
لری مثال نده ياشايان والون، فلام و هلند  نجو عصرلرين اوّل لرينه قده ر بيرلشميش هلند اؤلکه سي– 19ليلاری و يا 
 نجی ايلده بيرلشميش هلند اؤلکه سينين داغيلماسينا و ايکی دولتين – 1831-1830ری ديل و دين عامل ل. چکمک اولور

. يعنی هلنديا و بلژيک دولت لرينين يارانماسينا سبب اولموشدور  
ملّتی انسان "  واتسون –هوگ ستون " انگليس لرين مشهور ملّت شناس و مدرن ملّتلر حاققيندا تدقيقات چيسی 

اونلارين ايچينده هم رای ليک حس لری ، مشترک کولتور و مشترک ملّی شعور موجود اولور و قوروپلاری بيلير کی ، 
 -بير ملّت او واخت موجود اولور کی ، توپلومدا ياشايان انسان" واتسونا گؤره . اونلار اؤزلرينی بير اتّفاق کيمی تانيير

واتسون بورادا اؤزونو ملّت ). 7" ( رفتار ائديرلارين بؤيوک بير حصصه سی اؤزونو ملّت تانيير و ملّت اولموش کيمی
.تانيان توپلومون ساييندان دانيشمير و اساسا ملّت دن علمی بير تعريفين وئرمه يينی دوز بيلمير  

 
 دولتدن يارانان ملّت، کولتوردان يارانان ملّت

 
  ندا هم دولت دن يارانا ن ملّت دنقاتي ، آلمان لارين مشهور تاريخچی سی اؤز ميلت چيليک حاققيندا تدقيهفريدريش ماينهک

)8. (دانيشير) کولتور ناسيون(و همده کولتور عامليندن يارانان ملّت دن ) اشتات ناسيون(  
ماينهکه برابرليک و بيرليک پرنسيبلرينی ملّتين اساسينی تشکيل وئره ن عامللر بيلير و دولت دن يارانان ملّتی ، فردين و 

که بورادا خصوصيله ماينه. ندن يارانان فنومن ساييرمقدراتينی تعيين ائتمک ايسته ييجمعيتين آزاد شکيلده اؤز 
هر ... ملّتين وارليغی "  جی ايلده ملّت حاققيندا فيکرينی -1882 ين -"ارنيست رنان"فرانسيزلارين دين تاريخ چيسی 

يفينده عادی و عادته چئوريلميش ارنست رنان ملّتين تعر . )9 ( نظرده آلير"گون اونون اؤزوندن سوروشمالی دير
 اولماماسی نهايت شخصين و يا فردين –عاملرين ايفاده سينی ناقص بيلير و بو اوچون نتيجه يه گلير کی، ملّتين اولوب 

ملّت بؤيوک بير هم رای ليک جمعيتی دير کی، کئچميشده قوربان وئريب و گله جکده : " او دئيير . ايسته ييندن آسيلی دير
)10(" . ئرمه يه حاضيرديرقوربان و  

کولتور عاملی نين اساسيندا قورولان ملّت ، گره کمز قطعی اولاراق اؤز ميللی دولتينه، ميللی پولونا، اوردوسونا و يا 
ديل، منشاُ، ( اولان مشترک عنصرلرچونکو ، توپلومدا ابژکتيو شکيلده موجود. باشقا سياسی اورقانلارينا ماليک اولا

ملّتين تشکيلی اوچون يئترلی ساييلير و توپلوم ايچينده ملّی عايد چيليک ، شخصين ) يات، موسيقی و تاريخدين، عنعنه، ادب
بوملّت آنجاق سياسی لشندن و اؤز . کونوللو ايسته ييندن يوخ ، بلکه تاريخ و طبيعتين تعين ائتديی مقدّراتدان آسيلی اولور

بو علاقه ده . چئوريلير) اشتات ناسيون(تينه ماليک اولان بير ملّته دولتينی قورماغا موّفق اولاندان سونرا ملّی دول
باشلاياراق  عصرين آخيريندان – 18آلمانلار اؤزلرينی . آلمانلاری ، لهستانلاری و يا خود يهوديلری مثال چکمک اولار

 نجی ايلده – 1772انلی لار لهست.  نجی ايلده قورورلار– 1871لاکين اؤز ميللی دولت لرينی .  بير ملّت کيمی تانييرلار
 اؤز ميللی دولتلرينين قورولوشوناآراسيندا بؤلونور و ) روسيا، اتريش، و پرويس دولتلری ( بؤيوک دولت آراسيندا 3

)11 . ( نجی ايلده موفقّ اولورلار-1918آنجاق   
ه عايد بيلديکلری و همچنين فلسطين دونيانين مختلف اؤلکه لرينده داغينتی شکيلده ياشايان يهوديلر، اؤزلرينی يهود ملّتين

 نجی ايلده – 1948 بابالار يوردو تانيديقلاری اوچون ايللر بؤيو ائتديکلری مجادله دن سونرا نهايت -اؤلکه سينی اؤز آتا
)12. (ياراديرلار) اسرائيلی(اؤز ميللی دولتلرينی   

ملی دولتين يارانماسينی ايسته ين  اولان ، متّحد دولت وارليغی اساسيندا يارانان ملّت ، عموميتله سياسی شعورا ماليک
 بلوغا چاتميش و برابر – اجتماعی موقعيّتيندن آسيلی اولمادان ، حدّ –جمعيت اولور و بو جمعيّتين عضوو ، اقتصادی 

)13. (حقوقلو وطنداش کيمی تانيلير  
انگلستان دولتی انگلوساکسن . وربو علاقه ده انگليس ، فرانسا و آمريکا بيرلشميش اؤلکه لری مثال چکمک اول

بو دولت نورمان و فرانسالارلا محاربه نتيجه سينده . پادشاهلاری نين جانشينی ويليام نورماندی طرفيندن قورولور
بير نئچه عصردن سونرا انگلستان دولتينده يئنی بير ملّت . مغلوب اولوب و نتيجه ده انگلوساکسون ملّتی آرادان گئدير

بو دولتين ترکيبينده آنجاق انگليس ديلينده دانيشان قوروپلار يوخ ، بلکه باشقا ديلده دانيشان . تی يارانيريعنی انگليس ملّ
 -سونرالار انگليس و شوت دولتلری.  مثال اوچون ويلز بؤلگه سی نين سلتيک ديلينده دانيشانلاری داخيل اولورقوروپلار

.ی يارانيرنين بيرلشمه سی نتيجه سينده بؤيوک بريتانيا ملّت  
 نجی ايلده ائتديکلری بؤيوک انقلابين ايده آل لارينا داياناراق ، اؤز ايستک لری سايه سينده واحد بير – 1789فرانساليلار 

. دولتی قوروب و واحد فرانسا ملّتينی ياراديرلار  
 ديل ، واحد حقوق، واحد کسين ليکله دئمک اولور کی، دولتدن عمله کلن ملّت ، دولت ايله عين واختا يارانير و واحد

بو . اداره ائتمه سيستمی، مرکزی حکومت و مشترک سياسی ايده آل لار ملت و دولتی بيرلشديرن معيارلارا چئوريلير
 – 1920بو مفهوم اوزه رينده . دولت مفهومونون معناسی وئرير+ ملّت " ملت سؤزو" سببدن انگليس و فرانسا ديلينده 



 دولت و – نجی ايلده اونون جانشينی اولان بيرلشميش ملتلر تشکيلاتی – 1945ر اتحادی و ملت ل" نجی ايلده قورولان 
)ناسيوناليزاسيون" (ميللی لشديرمک"و اوچون فرانساو انگليس ديل لرينده اله ب.  تشکيلاتی اولاراق يارانيرنه ملتلر  

بو علاقه ده قيد اولماليدير کی ، ديل، کولتور، و تاريخ عنصرلری . ولور کلمه سيندن دولت لشديرمک مفهومو نظرده توت
بئله کی مثال اوچون سويس کيمی اؤلکه ده ، . تاثيرلی فاکتورلار ساييليرحتّا دولت اساسيندا قورولان مللتر ايچينده ده مهم 

)15. ( کولتور مللتين وارليغينا سبب اولور4سياسی بير ميللتين ايچينده   
 سونوندا، ملت مفهوموندان وئريلن مختلف تعريفلری نظرده آلاراق، بو تعريفين وئريلمه سيله باشقا مطلبه مطلبين

ديل، (ميللت بير اجتماعی قوروپدور کی ، تاريخدن ارث آلميش مشترک عنصرلر نتيجه سينده : کئچمک ايسته ييره م 
بو . ولوب و اؤز مشترک ماراغی نين نه اولدوغونو تانييبدير بيرينه باغلی ا-يارانيب، بير...) کولتور، دين، سياسی هدفلر

اؤزونو ميللت تانيماق و اؤز مقدراتينی . قوروپ ، ميللی دولتينی قوروب و يا اونون قورولماسينی طلب ائديراجتماعی 
.اؤز اليله تعين ائتمک ايسته يی ، ميللتين وارليغينا کافی اولان شرط دير  

  
 ميلليت نه دير؟

 
بيرينجی معنادا ميلليت بير اؤلکه ده ميللی آزليق کيمی . ، ملّت دن فرق لنن مفهوم ديرو ايکی معنايا ماليک ديرميلليت

ياشايان اجتماعی قوروپدور و ايسته يی وارليغی نين محترم ساييلماسی و ان چؤخو ياشاديغی دولتده اؤز کولتور و يا 
ميللی دولتی نين قورولوشونو ايسته مه مک ، ميلليته عايد اولان اؤز . سياسی خودمختارليغی نين اله کئچيرمه سيدير

 –ميلليت ايکينجی معنادا ، دولت تبعه لی يينه دئييلير و بو مفهوم خصوصيله غربی اوروپادا ايشله . مخصوص علامتدير
)16. (نير  

 
 ايران مسئله سی

 
اق ، اقتصاديات اساسينی کند تصرّفاتی و  ن باشلايار نجی عصرين اوّللرينده– 20 نجو عصرين سونوندان و – 19

مالدارليق تشکيل ائده ن ايران اؤلکه سينده، اجتماعی قورولوش، اوروپانين خصوصيله انگلستان و روسيانين محکم 
-خاريجدن سرمايانين ايرانا آخيمی، خارجی اؤلکه لره مختلف امتيازلارين وئريلمه سی، ايران اؤلکه(تاثيری نتيجه سينده 

ياريم مستعمره يه چئوريلمه سی، مختلف کارخانالارين ايشه باشلاماسی، يئنی سوسيال طبقه لرين ميدانا گلمه سی سينين 
.اريمه باشلاييب و توپلومدا کاپيتاليستی مناسبتلر انکشاف ائديرلر...) و   

نشروطيت م.له گليرلرينده مهم دئيشيک لر عم مدنی و اتنيک ساحه -انکشاف داوامی نتيجه سينده اؤلکه نين سياسی
آرادان گؤتورولمه سی، اساس قانونون يازيلماسی، ) فورمال اولورسادا(، مطلق حاکميتين سی انقلابی نين باش وئرمه

 يعنی قانون وئريجی، اجرا ائديجی و عدليه شعبه سينه بؤلونمه سی، اجتماعی حاکميتين  شعبه يه3دولت حاکميتی نين 
-ياسی قوروپلارين يارانماسی و نهايت پادشاهچيليق سيستمين آرادان گؤتورولمهخصوصی مولکيت دن چيخاريلماسی، س

–مدنی حياتين انکشافی، اؤلکه . سی اينديکی دؤوره قده ر سياسی حياتدا عمله کئچن دئيشيک لرين عمده عنصرلری دير
 -ه گلمه سينه ، مختلف ديل لردن علمیتاپماسينا ، غير مذهبی آيدينلار طبقه سينين عملمدرن دونيا ايله تانيشليغينا يؤل نين 

 سياسی کتابلارين ترجمه سينه ، مطبوعات ، سينما ، راديو و تلويزيون وسيله لری نين ياييلماسينا –ادبی و اجتماعی 
 اقتصادی –دئيشيک ليک لر اؤز تاثيرينی ايراندا ياشايان مختلف قوم لاردا دا قؤيوب و اونلاری سوسيال . سبب اولوبدور

.دان قوم مرحله سيندن چيخاريب و ملت مرحله سينه چاتديريب ديرباخيم  
 چوخ مدرن اوخول لار، اونيورسيته لر، علم مرکزلری يارانيب و جوان -بو گون ايرانين مختلف شهر و کندلرينده آز

 نئچه ميليون داخيل و يا خارج اؤلکه لرين اونيورسيته لرينده تحصيل آلميش بير. نسيل مدرن علملری اؤيره نمکده دير
بير . ميليونلار ايشچی مختلف صنايع کارخانالاردا ايشه مشغولدولار. انسان ، مختلف اجتماعی ساحه لرده فعاليت ائدير

چؤخو شهرلرده % 50 ميليون نفوذونون 70مملکتين . نئچه ميليون انسان عمومی اجتماعی خدمتلر ساحه سينده ايشله يير
، يؤل، حامام، خسته خانا و سايره اينفرا استروکتور عنصرلری ياييليب و کندلرده سولاما، ايشيق. ياشايير

 تلويزيون ، مطبوعات ، اتوبان لار، اوچاق، –راديو .  گل چؤخاليب دير –شهرلر ايله کندلر آراسيندا گئت .چؤخالماقدادير
. قه لری چوخالديبلارگمی، قاطار و کؤرپولر مملکتين مختلف بؤلگه لرينده ياشايان انسانلارين آراسيندا علا  

)  او جمله دن آذربايجان( اقتصادی قورولوشو داغيليب، مملکت – عصرين کهنه اجتماعی – 19: بير سؤز ايله دئسک 
هر ساحه ده نسبی اولورسادا مدرن لشيب، مختلف اتنيک قوروپلار ملت مرحله سينه کئچيب و نهايت تؤپلومدا يئنی 

. سوسيال قوروپلار عمله گليبدير  
 چوخ ميللتلی اؤلکه و اداره ائتمه سيستمی

 
 مذهبی آزليقلاردان –بو اؤلکه ده دينی . يوخاريدا گؤسته ريلن دليل لره اساسلاناراق، ايران چوخ ميللتلی بير اؤلکه دير

. علاوه ، آذربايجانليلار، تورکمنلر، فارسلار، کوردلر، بلوچ لار و عرب لر ياشاييرلار  



قده ر ، اؤلکه نين اداره ائتمه سيستمی غير متمرکز شکيلده اؤلوب و مرکزی دولتين شونا پهلوی رژيمی نين قورولو
ممالک " بونا اساسا اؤلکه. وظيفه سی وئرگی آلماق، يؤل لاری ، سرحدلری قؤروماق کيمی ايشلردن عبارت اولوبدور

منلر، آغ ساققال لار ، معتمدلر و اصناف آدلانيب و اونون مختلف منطقه لرينده خالقين نماينده لری ، انج "محروسه ايران
مشروطه خواهليق جريانينی . لار کيمی هيئت لرده ، ايالت، شهر و کندلرين داخيلی ايشلرينی اؤز اللريله اداره ائديبلر

- نجی ايلده امضالانان اساس قانوندا ايالت و ولايت انجمنلری ايره لی چکيب و اونلارين واسطه– 1906لار دا يارادان 
  .يله يئرلی اهالی نين مخصوص احتياجلارين رفع ائتمه يه چاليشيبلارس

اساس قانونون پؤزولماسی و مشروطيت سيستمی نين داخيلی و خاريجی عامللر نتيجه سينده عملی اولاراق قيراغا 
يندا آذربايجان ملّی  نجی ايلده گونئی آذربايجانين پايتختی تبريزده شيخ محمد خيابانی نين رهبرليی آلت-1920، قويولماسی

 نجو ايلده عثمان آخوندون رهبرليی آلتيندا تورکمنستان جمهوروسونون – 1924دولتی نين اعلان ائديلمه سينه ، 
 – نجی ايلده پيشه وری و قاضی محمد رهبرليک لری آلتيندا آذربايجان و کوردوستان ملی دولت – 1945قورولماسينا، 

اشقا سؤزله ، ايرانين مختلف اتنيک لری اؤز مستقل ملی دولتلرينی قورماق و يا خود ب. لری نين قورولوشونا سبب اولدو
 سياسی خودمختارليغا صاحب اولماق ايسته يينی هميشه ديری ساخلاييب و مملکتين سياسی –اولکه داخيلينده کولتوره ل 

ه لرله مستبد مرکزی دولتين و فارس بو ايستکلر دفع. وضعيتی مناسب اولدوغو واختدا بو هدف يولوندا مجادله ائديبلر
قتل عام لاريلا بوغولسادا، آرادان گئتمه يب و بو گونه کيمی ايران اؤلکه سی نين سياسی ميدانيندا آکتوال شوونيزمی نين 

.بير مسئله کيمی قاليبلار  
نی قؤيوب و بورادا بير سون ايللرده چوخ اتنيک لی اؤلکه لرده باش وئره ن حادثه لر، ايران مملکتينده ده اؤز تاثيري

 ملّی ايستک لری نين آکتوال لاشماسينا و او بيری طرفدن حکومت باشچيلارينين ، –طرفدن غير فارس ملّتلرين سياسی 
پان ايرانيست قوّه لرين و همچنين دموکراسی مفهومونو اؤز تعبيرلريله قبول ائده ن دايره لرين عصبی لشمه سينه سبب 

 تبليغات و تضييق فعاليت لری آرتيب و غير فارس مللتلرين ميللی وارليغينی سئوال آلتينا آپاران بو سببه گؤره. اولوبدور
حکومتين موافق و يا مخالف گروپلاری نين نشر ائتديکلری قزت و " زبان ايران، ملّت ايران، فرهنگ ايران" شعارلار 

. ژورنال لاردا گؤزه چارپان يئر آليبلار  
ن غير فارس ملّت لری نين بؤيوک حيصصه سی نين ايسته يی ، اؤلکه نين سياسی سيستمی نين نيايران آدلانان اؤلکه 

عين زاماندا بو انسانلار بيليرلر کی ، ايران کيمی چوخ . دموکراتيک لشمه سی و ملّی ظولمون آرادان گؤتورولمه سيدير
ات ، ديل ، دين و ييغينجا آزادليقلاری اتنيک لی بير اؤلکه ده ، دموکراسی سيستمين قورولوشو اوچون سؤز ، مطبوع
 شرط زيتدن چيخاريلماسی دا علاوه ين مرککافی اولماييب و بو اوچون قيد اولان عنصرلردن علاوه ، اداره ائتمه سيستم

لاکين بو . ايرانين سياسی مخالفت تشکيلات لاريندا ، مرکزيت سيستمين يارارلی اولماماسی گئتديکجه درک اولونور. دير
  لر دموکراتيک مدل لر تکليف ائتمک يئرينه ، غريبه تئوری لر ميدانا چيخارديب و بو يول لا اؤزلری نينقوّه

.  دموکراسيا يا قارشی منفی مناسبت لرينی آيدينلاديرلار  
. راساس قؤيولور و بو اساسين اوزه رينده، سياسی مفهوملار يئنی معنالار قازانيرلا" تماميت ارضی ايران"بو تئوريلرده 

 ايسته مه دن هاميسی –ايسته يب . چئوريليرلر" قووما" فئوداليزم دؤرونه قايتاريليب  - قولدارليق –ملّت لر بيرده ن 
ايراندان آيريلماق فيکرينده اولانلار تهديد . منفعتينه تابع ائديلير" ملّت ايران "ر منفعتی قوم لا. آدلانيرلار" ملّت ايران"

. چيخاريلما فورمولون چرچيوه سی داراليب، اوندان آنجاق بير آد قاليراولونور و نهايت مرکزيتدن  
 بيلمه يه – بيله و يا بيلمه يه –اينديه دک شکل آلمايب و بو مفهوم بيله " ملّت ايران"ايران تؤپلوموندا سياسی ملت يعنی 

 –ماسی اوچون تؤپلومدا معين شرط دولت چيليک نظريه سی باخيمدان ، سياسی ملّتين ياران. سياسی ادبيات دا ايشله نير
اؤز مقدراتينی آزاد تعين ائتمک حاققی ايله ياناشی جمعيتين " جمعين"و " شخصين"ا دبور. لرين اولماسی لازيمدير

 –، حد  اجتماعی موقعيت ايندن آسيلی اولمادان ، اتنيک منشايی و دينی اعتقادينين رولو اولمادان–عضوو ، اقتصادی 
بو گونه کيمی نه اؤز : چونکو . بو شرايط ايراندا يوخدور. بر حقوقلو وطنداش کيمی اولماليديربلوغا چاتميش برا

 اتنيکی آيری سئچکی ليک لر آرادان قالديريليب، نه –مقدراتينی اؤز اليله تعين ائتمک حاققی مشروع ساييليب، نه ميللی 
 حقوقلو انسان  چيخيب و نه ده وطنداش برابرمعين بير مذهب يعنی شيعه مذهبی مملکتين رسمی مذهب اولدوغوندان

يندن دانيشماق ، مختلف ملّتلر طرفيندن ، اونلارين کيم ليک لرينه، کولتورلارينا ، "  ايران ملّت"بو وضعيتده . اولوبدور
 پان –ملّی حسّ لرينه و ملّی شخصيت لرينه علاوه تجاوز حساب اولور و نهايت مرکزی حکومتين ، پان ايرانيست 

. ميلاسيون و راسيستی سياستينه خدمت ائديررسيست محافلين آسيفا  
: مقاله سينده يازديغی بير جومله ايله سونا چاتديرماق ايسته ييرم " ملّتين آرادان قالديرلماسی" ين –" گئورو فيشر"مطلبی 

عناسيندا اولورسا، او واخت م" ارتجاعی"معناسيندا و ملّی هويتين ساخلانماسی " ترقّی"اگر ملّی کيم ليکدن ال چکمک " 
) 17" (ايرقچيليک و شوونيزم سياستينه قارشی هانکی امکانلار وهانکی  وسيله لرله مبارزه آپارماق اولار؟  

